
Gidrạ: Baba Iń do̠ Iskulte do̠ bạń calaḱa,

Baba: Cedaḱ bạbu cedaḱ bam calaḱa,

Gidrạ: Ente bare, aleren mahasoe cet́ge bae daṛeaḱa jo̠to̠ge aleye
paṛhao ocolea.

                                                    (6)

Mahasoe barea gidrạ aema kurumuṭu kate rehõ unkin asketiạ gidrạ
cetat rehõ/ hisạb do̠ bạkin cet́leda,

Mit́din  unkin  gidrạ  ul  dare  rekin  deć  kate  ulkin  tiạḱkan
tahẽkana, un okterege ńelme uni mahasoe onḍem seṭer got́ena, Ado̠
gidrại metat́ kina, Iń pea ul emạńben, Gidrạ do̠ pea ul kin
emadea, Arhõ uni mahasoe do̠e metat́kina, Den barea ul emạńben,
Unkin do̠ arhõ barea ulkin emadea.

Niạ dhao uni mahasoe do̠e metat́kina, Nitoḱ lạiben se iń ṭhen
tinạḱ ul menaḱa? Ṭhik takrege e̠ṭaḱ gidrạ do̠e me̠n go̠t́keda E
ya alom lạia, nonkate oṅko/ hisạbe cet́ alaṅa.

Rajren Sipạhi
Mit́ṭen raje tahẽkana ar uniren mit́ṭen sipạhi. Uni sipạhi do̠
pạcri duạr ṭhene pahraea; ado̠ jãhãe ho̠ṛ jãhãnaḱ ạkriń
lạgit́  raj  ṭhenko  ạgui  khan  do̠e  metakoa,  Noa  jinis  tinạḱ
damoḱtapea, ona reaḱ adha dampe emań khan, e̠nḍe̠khan raj ṭhen
bhitri mo̠ho̠lteń bo̠lo̠ ocoapea; ar bape emań khan do̠ o̠ho̠ń

bo̠lo̠  ocolepea.  Ado̠  cekaeako  be̠cara?  Re̠ṅge̠ć  ho̠ṛ  bako
ạkrińle khan ma din gujrạn baṅ calaḱtako. Ado̠ khange adha damko
go̠ḱaea, to̠be̠ko bo̠lo̠ḱa. Nonkage uni sipạhi do̠ je kichu o̠nḍe̠
calaḱ ho̠ṛ do̠, sanam ho̠ṛgeye onkakoa. Ado̠ khange mit́ dhao do̠
mit́ṭen kẽ̠oṭa maraṅ utạr hakoe jhạlikedea; ado̠e me̠nket́a, Nui
hako do̠ raj ṭhen iń ạkrińea, ḍher dam nãhãḱ hoyoḱtińa. Onka
bundis baṛakate uni kẽ̠oṭa do̠e idikedea. Ado̠ ona pạcri duạr
ṭhe̠ćren sipạhi do̠e metae kana, Okatem bo̠lo̠ḱ kana bin hukumte
do? Hape teṅgonme. Ado̠ uni kẽ̠oṭa do̠e me̠nket́a, Raj ṭhen hako
ạkrińe lạgit́ iń bo̠lo̠ḱ kana.

Ado̠e  metadea,  Nui  hako  tinạḱe  damoḱtam,  ona  reaḱ  adha  dam
emańme. Cet́ kichu ona do̠ bam baḍaea? Nun din khonem ạguyet́kore
hõ̠ bam baḍaea? Ạnạṛiḱ kangeam? Khange ado̠e me̠nket́a, E̠ baba,
baḍae do̠ń baḍaegea, me̠nkhan, bana am ṭhen iń ne̠hõ̠roḱ kana,
niạ  dhao  do̠  ikạkańme.  Nui  hako  reaḱ  purạ  dam  ińge  hatao
ocoańme; alo onka do̠m pajhetińa; ikạkạńme baṛe̠. Jãhã hiloḱ
iń ạguleko khan do̠ unre do̠ń emamgea, o̠ho̠ń e̠ṛe̠mea; me̠nkhan
niạ dhao do̠ ikạkạńme. Me̠nkhan sipạhi do̠ bae ańjo̠mlet́taea;
unạḱe ne̠hõ̠renre hõ̠ bae ikạledea. Ado̠ khange uni kẽ̠oṭa ać
mo̠ne̠reye bujhạu baṛaket́a, Judi nui hako bạń ạkrińle khan do̠
nãhãḱe seaḱtińa. Nonka hudis baṛakate ado̠ bạpuṛićkate adha
dame go̠ḱadea. Khange ado̠ bhitri mo̠ho̠lte raj ṭhene bo̠lo̠yena.
Ado̠ raje kuli kedea, Cele ho, okatem he̠ć akana? Ado̠e me̠nket́a,
Hakoń ạgu akadea; nui hako reaḱ dam emańme. Ado̠e metadea, Nui
hako do̠ tinạḱem damea? Ado̠ uni kẽ̠oṭae me̠nket́a, Iạ raja saheb
, nui hako reaḱ dam do̠ mit́ sae ṭheṅga dal.

Ado̠ khange raje me̠nket́a, Henda kẽ̠oṭa, cedaḱ onka do̠m dame
kana? Nonkan dam do̠ nun jug iń hoyoḱ kana, me̠nkhan bań ańjo̠m
akat́a. Onate ạḍi hahaṛań ańjo̠met́ kana. Mase̠ noa reaḱ bhe̠d
bhaṅgaoańme. Noa do̠ cet́ lekan dam kana? Ado̠e lạiae kana, Noa
reaḱ bhe̠d do̠ noa kana: jãhãe ho̠ṛge jãhãnaḱ ạkriń lạgit́
am ṭhenle hijuḱ khan, uni pạcri duạrren sipạhi do̠ bae bo̠lo̠
ocoalea. Ado̠e metalea, Noa jinis tinạḱ damoḱtape, ona reaḱ adha
dam emańpe, e̠nḍe̠khan iń bo̠lo̠ ocoapea. Onkae metalea; ado̠ adha
damle go̠ḱaea, to̠be̠ e̠ne̠ć am ṭhenle bo̠lo̠ daṛeaḱ kana. Ar



teheń hõ̠ adha dam ạuriń go̠ḱae hạbić do̠ bae bo̠lo̠ ocoań kan
tahẽkana, onate onka do̠ń dam akadea; mit́ sae ṭheṅgam dalliń
khan, e̠nḍe̠khan ona reaḱ adha, bar isi ge̠l ṭheṅga do̠ unim
dalea.

Khange ado̠ noa kathae ańjo̠m cabaket́ khan, raj do̠e raṅgaoente uni
sipạhige mit́ sae bẽ̠te dalkedea, ar cạkri khon hõ̠e barkhas
utạrkedea.  

